
Հայաստանի Հանրապետության մեծարգո վարչապետ
Անդրանիկ Մարգարյանին
Հայաստանի Հանրապետության Ազգային Ժողովի 
հարգարժան նախագահ 
Արթուր Բաղդասարյանին
Հայաստանի Հանրապետության արդարադատության 
հարգարժան նախարար 
Դավիթ Հարությունյանին

Հարգելի պարոնայք, 

Գրում ենք ձեզ՝ հայտնելու մեր մտահոգությունը "Տեղեկատվության ազատության մասին" ("ՏԱՄ") օրենքում առաջարկվող փոփոխությունների շուրջ, որոնք հաստատվել են Հայաստանի Հանրապետության կառավարության կողմից 2004թ. փետրվարի 12-ին, ինչպես նաև՝ այն առթիվ, որ առ այսօր չի հաջողվել ապահովել օրենքի արդյունավետ կիրարկումը:

Մենք ծանոթացել ենք փոփոխությունների ոչ պաշտոնական թարգմանությանը և կարծում ենք, որ, ընդունվելու դեպքում, դրանք զգալիորեն կթուլացնեն տեղեկատվության ազատության մասին օրենքը, որն ընդունվել է Ազգային ժողովի կողմից 2003թ. սեպտեմբերին և ուժի մեջ մտել 2003-ի դեկտեմբերի կեսերին:

Նշենք նաև, որ "ՏԱՄ" ներկայիս օրենքը լիարժեք գործողության մեջ դնելու համար անհրաժեշտ կիրարկման կարգն առայժմ չի ընդունվել Ձեր կառավարության կողմից: Նման կարգի բացակայությունը ստեղծում է իրավական վակուում, որի դեպքում Հայաստանի քաղաքացիները մի կողմից կորցրել են նախորդ դրույթներով ընձեռվող՝ տեղեկատվություն ստանալու իրավունքը, մյուս կողմից դեռևս չեն կարող օգտվել "ՏԱՄ" նոր օրենքով սահմանված իրավունքներից: Այս հրատապ հարցին անդրադառնալու փոխարեն՝ Հայաստանի կառավարությունը մշակել է նոր օրինագիծ՝ այդպիսով երկարաձգելով այն ժամանակահատվածը, որի ընթացքում հանրությունը զրկված է տեղեկատվությանը հասու լինելու իրավունքից:

Նկատենք, որ Արդարադատության նախարարության առաջարկած փոփոխությունները տեղեկատվության սահմանափակման ավելի լայն հնարավորություն կստեղծեն՝ թույլ տալով, որպեսզի մյուս օրենքները գերակայեն "ՏԱՄ"օրենքի նկատմամբ: Դրանք նաև կկրճատեն այն տեղեկատվության ծավալը, որը պետական մարմինները պետք է ինքնաբերաբար մատչելի դարձնեին: Բացի այդ, դրանք կընդլայնեն ներառված հաստատությունների շրջանակը՝ ընդգրկելով բոլոր մասնավոր ձեռներեցներին (ոչ միայն նրանց, ովքեր հանրային գործառույթներ են իրականացնում): Սա անհարկի և անհամարժեք բեռ կդնի մանր բիզնեսի ուսերին:

"ՏԱՄ" օրենքում առաջարկվող փոփոխությունների շուրջ մտահոգությունները, մասնավորապես, ներառում են հետևյալը.

· տեղեկատվության տրամադրումը մերժելու դեպքերը, որոնք սահմանված են ներկայիս "ՏԱՄ" օրենքում [Հոդված 8], ավելացել են՝ ներառելով այլ օրենքներում պարունակվող չհստակեցված որոշ դեպքեր [փոփոխությունների Հոդված 8(6)],

· ըստ ներկայիս օրենքի՝ տեղեկատվության հարցումները չեն կարող մերժվել, եթե դրանք վերաբերում են բնապահպանությանը, հասարակության անվտանգությանը կամ առողջապահական խնդիրներին. երաշխիք, որը հանվել է փոփոխություններում [ներկայիս օրենքի Հոդված 3],

· տեղեկատվության տրամադրման՝ ներկայիս հնգօրյա սկզբնական ժամկետը փոփոխություններում աճել է մինչև 15 օրվա [երկու տարբերակների Հոդված 9(7)],

· "տեղեկատվություն փնտրելու և դրա տնօրինողից այն ստանալու իրավունքը" նեղացվել է՝ վերածվելով "տեղեկատվությունը օրենքով չարգելված կարգով փնտրելու իրավունքի" և "դրա տնօրինողից՝ օրենսդրությամբ սահմանված կարգով և դեպքերում [տեղեկատվություն] ստանալու" [երկու տարբերակների Հոդված 3], 

· հանրային գործառույթներ իրականացնող մասնավոր մարմիններին վերաբերող՝ պատշաճ հրապարակայնության պարտավորությունը ընդարձակվել է՝ որոշակի բեռ բարդելով բոլոր իրավաբանական անձանց ու մասնավոր ձեռներեցների վրա [երկու տարբերակների Հոդված 3],

· որոշակի պարտադիր հրապարակումներ հանվել են փոփոխություններում [ներկայիս օրենքի Հոդված 7(3)], այդ թվում՝ 

· բյուջեն.

· շրջակա միջավայրի վրա ներգործությունը.

· տեղեկությունների ցանկը և դրանց ձեռքբերման կարգը.

· օրենքի շրջանակում ստացված տեղեկատվության հարցումների վերաբերյալ վիճակագրությունը, ներառյալ՝ տեղեկատվություն տրամադրելու մերժման հիմքերը.

· պետական պաշտոնյաները, ովքեր հրապարակում են պետական գաղտնիք համարվող, բայց հասարակության շահերից բխող տեղեկատվություն, այլևս պաշտպանված չեն վարչական կամ քրեական պատասխանատվությունից [ներկայիս օրենքի Հոդված 14(2)],

· տեղեկատվության հարցումներին պատասխանելու նպատակով տեղեկատվության պատրաստման ծախսերը կա՛մ կարող են դրվել դիմողների վրա, կա՛մ օգտագործվել՝ որպես տեղեկատվության տրամադրումը մերժելու հիմքեր [նոր տարբերակի Հոդված 6(3)]:

Ընդհանուր առմամբ, այս փոփոխությունները հետընթաց քայլ են միջազգային չափորոշիչներից, այդ թվում՝ Եվրոպայի Խորհրդի նախարարների կոմիտեից անդամ պետություններին ուղղված՝ պաշտոնական փաստաթղթերի մատչելիության վերաբերյալ թիվ 2002(2) Հանձնարարականից: Ներկայիս "ՏԱՄ" օրենքի կիրարկման կարգն ընդունելու փոխարեն՝ հիմա այս փոփոխություններն առաջարկելը հակասում է Հայաստանի կառավարության կողմից հակակոռուպցիոն ռազմավարության իրականացման միջոցառումների ծրագրի շրջանակում ստանձնած պարտավորությանը, այն է՝ "ընդունել "Տեղեկատվության ազատության մասին" օրենքից բխող ենթաօրենսդրական ակտեր եւ սահմանել ընթացակարգեր ու կանոններ՝ տեղեկատվության ստացման վերաբերյալ": Միջոցառումների սույն ծրագիրը ներկայացվել և հաստատվել է Եվրոպայի Խորհրդի կողմից 2004թ. հունվարի 27-ին, վերջինիս՝ «Հայաստանի ստանձնած պարտավորությունների կատարման ընթացքի մասին» թիվ 1361(2004) Խորհրդարանական բանաձում: 

Հայաստանի "ՏԱՄ" օրենքն այսքան վաղ շրջանում փոփոխելը կարող է ստեղծել խառնաշփոթ, սասանել օրենքի հանդեպ վստահությունը և խանգարել դրա գործողությանը: Այս ամենի վերջնական արդյունքը կարող է լինել Հայաստանում հրապարակային և բաց իշխանությունների զարգացման խոչընդոտումը:

Ելնելով վերը նշված պատճառներից՝ խորին հարգանքով կոչ ենք անում ձեզ՝ դիտարկել առաջարկվող փոփոխությունները մերժելու հնարավորությունը և անհապաղ քայլեր ձեռնարկել՝ տեղեկատվության ազատության մասին ներկայիս օրենքի գործողությունն ապահովելու ուղղությամբ: Խնդրում ենք տեղեկացնել մեզ, եթե կարող ենք աջակցություն ցուցաբերել "ՏԱՄ" օրենքի կիրարկման կարգի մշակման հարցում:

Հարգանքներով՝

Ջեյմս Ա. Գոլդսթոն
